
SÉANCE 59 Mercredi 9 juin 2021Présidence : M. Fernand Etgen, Président I M. Mars Di Bartolomeo, Vice-Président

 (La séance publique est ouverte à 14.01 heures.)

1. Ouverture de la séance publique
M. Fernand Etgen, Président.- Ech maachen 

d’Sitzung op. Huet d’Regierung eng Kommunika-
tioun ze maachen?
(Négation)
Dat ass net de Fall.

2. Dépôt d’une proposition de loi par  
M. Michel Wolter
Da géif ech d’Wuert un den honorabelen Här Michel 
Wolter gi fir den Depot vun enger Proposition de loi. 
Här Wolter, Dir hutt d’Wuert.

M. Michel Wolter (CSV).- Fënnef Minutten hunn 
ech. Majo, ech hunn elo Gefalen dru fonnt. Wann s 
de als Oppositiounspolitiker an der Situatioun bass, 
dass de déi éischte Kéier eppes duerchkriss, da 
kënns de op de Goût.
(Interruptions et hilarité)
Voilà! A vu dass ech elo um Goût sinn an an der 
Suite vun enger Proposition de loi, déi ech hei den 
28. Abrëll deposéiert hunn, wëll ech elo nach eng 
deposéieren. An zwar geet et ëm Follgendes: Dir 
kënnt Iech drun erënneren, dass, ier de CGDIS 
 geschaaft ginn ass, dervu geschwat ginn ass, dass 
d’Répartition des frais am CGDIS tëschent dem 
Staat an de Gemenge fifty-fifty wär: 50 % fir 
 d’Gemengen a 50 % fir de Staat.
Ech hunn den 28. Abrëll eng Proposition de loi 
 deposéiert, well ech festgestallt hunn, dass duerch 
en Trick - vläicht e legalen Trick, mee awer en Trick 
- deen Deel vun de Recetten, deen aus der Netaffek-
tatioun vun den TVAen, deemools 2015 de 
 Gemenge virenthale ginn ass an awer bis haut legal 
Gemengesue sinn, eigentlech am Dekont vum 
CGDIS de Gemenge virenthale gëtt an eigentlech, 
wann een dat esou richteg hëlt, op de Kont vum 
Staat iwwerdroe gëtt. Dat ass fir mech absolutt net 
akzeptabel gewiescht.
Ech hu beim Depot vun där Proposition de loi och 
monéiert, dass d’Bilane vum CGDIS fir d’Joren 
2018, 2019 an 2020 net public wären. Dat ass 
 entre-temps geschitt. Ech hunn déi Bilanen da 
 gekuckt. An do muss ech soen: Dat, wat ech do 
 gelies hunn, dat schléit dann awer dem Faass 
d’Kroun aus dem Gesiicht - wéi e Kolleeg vu mir 
ëmmer gesot huet -, well et stellt sech nämlech elo 
eraus, Dir Dammen an Dir Hären, dass de Staat net 
nëmmen de Gemengen d’Sue vun der TAV virenthält 
all Joer, mee dass de Staat säin Apport initial net 
bruecht huet.
Dat heescht, den Apport initial vum CGDIS, esou 
wéi en haut an de Bicher vum CGDIS steet, dee 
 resuméiert sech op 119.241.000 Euro, déi exklusiv 
an integral vun de Gemenge bruecht gi sinn. Eemol 
12,5 Milliounen als Kapital an eemol 106.741.000 
Euro, déi an d’Reserv gesat gi sinn, fir Investisse-
menter. De Staat huet als Contrepartie 0 Euro bis 
elo abezuelt.
An och dat, muss ech Iech soen, Dir Dammen an Dir 
Hären, ass fir mech en absolutten No-Go. Geet guer 
net! Geet awer, well am Text vum Gesetz vun 2018, 
wat ech awer der Meenung war, wat net hätt mis-
sen onbedéngt do stoen, net expressis verbis 
stoung, dass de Staat seng Contrepartie och géif 
bezuelen. Aus dem Fait, dass dat net am Artikel 
125 vum Gesetz steet, huet de Staat d’Konklusioun 
gezunn, dass hien elo emol seng 119 Milliounen net 
brauch anzebezuelen.

An dat bréngt - an elo géif ech d’Buergermeeschte-
ren an d’Buergermeeschteschen awer bieden noze-
lauschteren - eis dann awer zu där grotesker Situa-
tioun, dass bis haut, also bis op den 31. Dezember 
2020, den Apport vun de Gemengen am CGDIS sech 
op 283.530.750 Euro beleeft an den Apport vum 
Staat am CGDIS op 56.286.724 Euro. Dir hutt rich-
teg héieren! Bis haut hunn d’Gemengen 83,44 % 
vum CGDIS bezuelt an de Staat ganzer 16,56 %.

Ech komme mer, léif Kolleegen, nees vir wéi an der 
Zäit vu fënnef Sechstel. Mee et ass en anere fënnef 
Sechstel! Et ass ee fënnef Sechstel, deen am Prin-
zip e Fifty-Fifty sollt sinn an dee sech erausstellt 
als - wat ech haut géif qualifizéieren - e legali-
séierte Vol un de Gemengen.

Dofir deposéieren ech eng weider Proposition de 
loi, vun där ech gär hätt, dass se géif traitéiert ginn 
an och dem Vott hei vun der Chamber virgeluecht 
ginn, fir duerch en Ajout am Artikel 125 vum Gesetz 
iwwert de CGDIS derbäizeschreiwen: « L’État verse 
au CGDIS un montant identique à celui des avoirs 
du Fonds pour la réforme des services de 
 secours. »

Domadder géife mer sécherstellen, dass déi 119 
Milliounen, vum Staat och an de CGDIS bäigefüügt 
ginn. Wat fir d’Gemengen deen net onweesent-
lechen Avantage nach hätt, dass ee bei zukünfte-
gen Investitiounen op déi Reserven an op déi 108 
Millioune Reserven, déi d’Gemengen drageluecht 
hunn, kann zréckgräifen. Geschitt dat net, da geet 
d’Part vun de Gemengen an deenen nächsten Inves-
tissementsjoren an Investissementer nach eng 
Kéier an d’Luucht, well de Staat sech dann definitiv 
iwwer eng 150, 160, 180 Milliounen à décharge vun 
de Gemengen eigentlech ofgeluecht huet.

Här President, an deem Sënn - an et deet mer leed, 
dass et an zwou Etappe geschitt ass, mee déi 
zweet Etapp kënnt eeben doduerch, dass ech 
 d’Bilane vum CGDIS eréischt no där éischter eigent-
lech zur Verfügung hat, fir dat ze analyséieren - géif 
ech dann en complément vu menger Proposition de 
loi vum 28. Abrëll, wou ech proposéieren den Ar-
tikel 62 vum Gesetz ëmzeänneren, hei eng Propo-
sition de loi deposéieren, wou mer den Artikel 125 
vum Gesetz géifen änneren.

Ech hu kee Problem domadder, dass de Conseil 
d’État déi zwee géif mateneen aviséieren, fir dass 
mer och kënnen an enger Kéier déi Saach an der 
zoustänneger Kommissioun diskutéieren.

Villmools merci.

7842 - Proposition de loi portant modification de 
l’article 125 de la loi du 27 mars 2018 portant orga-
nisation de la sécurité civile et création d’un corps 
grand-ducal d’incendie et de secours

M. Fernand Etgen, Président.- Merci villmools, 
Här Wolter.

3. Heure d’actualité du groupe politique 
LSAP au sujet de la rentrée scolaire 2021-
2022
D’Chamber féiert haut de Mëtten eng Aktualitéits-
stonn iwwert d’Schoulrentrée 2021/2022, déi 
d’LSAP-Fraktioun ugefrot huet. Et hu sech schonn 
ageschriwwen: d’Madamm Martine Hansen, den 
Här Gilles Baum, d’Madamm Francine Closener, 
d’Madamm Josée Lorsché, den Här Fred Keup, den 
Här Sven Clement an d’Madamm Djuna Bernard. An 
d’Wuert huet elo déi honorabel Madamm Francine 
Closener als Vertriederin vun der LSAP-Fraktioun. 
Madamm Closener, Dir hutt d’Wuert.

Exposé
Mme Francine Closener (LSAP).- Här President, 

Dir Dammen an Dir Hären, ech si frou, datt mer eis 
haut eng Stonn Zäit huelen, fir iwwert d’Schoulren-
trée ze schwätzen. Well och wann - hoffentlech! - 
am September e Presenzunterrecht gehale wäert 
kënne ginn, och da gëtt et awer keen einfache 
„back to normal“.
Déi Jonk sinn déi, déi mat am meeschten ënnert 
der Pandemie gelidden hunn. Et ass ganz gutt, datt 
dee Constat vun ëmmer méi Leit gedeelt gëtt. Well 
d’Kanner an déi Jugendlech fille sech mat hire 
Suergen dacks vergiess, vun der Politik iwwersinn 
an am Stach gelooss. Dat geet aus villen, och inter-
nationalen Ëmfroen ervir. An duerfir mussen déi 
Jonk an hiert Uleies zum Theema Nummer 1 op 
 eiser politescher Agenda ginn.
An deem Sënn begréissen ech et, datt den Educa-
tiounsminister virun e puer Deeg eng ganz Rei vun 
Initiative lancéiert huet, fir zesumme mat den 
 Acteuren aus der Schoul e Bilan ze zéie vun deem 
leschte Schouljoer. Et ass richteg ze kucken, wat 
dëst Joer gutt gelaf ass a wat manner, wat ee soll a 
wat ee ka bäibehalen a wat och laangfristeg muss 
geännert ginn. Op där anerer Säit leeft jo awer 
d’Schoulorganisatioun fir dat nächst Joer elo un, 
soudatt och elo eng Rei Decisioune musse geholl 
ginn.
Här President, ech géif gären op véier Theemefel-
der agoen.
Dat éischt Theema ass dat sanitäert Konzept fir 
d’Schoul. Lëtzebuerg huet et fäerdegbruecht, am 
Géigesaz zu ganz villen anere Länner, d’Schoulen 
zum allergréissten Deel opzebehalen. Dat ass eng 
Leeschtung an dat ass alles anescht wéi selbst-
verständlech! Awer et goung natierlech net ouni 
Homeschooling, ouni A- a B-System, Masken, Tes-
ter, Quarantän a villen, villen Ongewëssheeten. An 
d’Fro, déi sech opdrängt, ass déi, wéi et d’nächst 
Joer wäert weidergoen.
Bei den aktuellen Zuele schéngt, wéi gesot, e Pre-
senzunterrecht, wéi mer e viru Corona kannt hunn, 
realisabel. Trotzdeem muss een op alles virbereet 
sinn. Déi Deltavariant zum Beispill trëfft jo beson-
nesch déi Jonk. Mir gesinn dat zum Beispill a 
Groussbritannien. An déi Jonk si jo bei eis nach net 
un der Rei, fir geimpft ze ginn. Et ass also wichteg 
ze wëssen, wat elo d’Strategie ass fir déi nächst 
Méint, virun allem awer och fir den Hierscht, wann 
d’Schoul erëm ugeet. Dat, wat déi Jonk guer net 
gutt verdroen hunn, dat waren déi stënterlech Chan-
gementer - eeben d’Ongewëssheet. Si brauchen, 
souwäit et eebe geet, e klore Plang, zouverlässeg 
Aussoen, zouverlässeg Strukturen. Dofir wier et 
wichteg, elo déi verschidden Zenarien ze definéie-
ren an och ze kommunikéieren.
Zweet Theema: d’Opschaffe vun de Léierréckstänn. 
Un deenen allerwéinegste Schüler ass d’Pandemie 
spuerlos erlaanschtgaangen. Déi sozial awer och 
déi schoulesch Entwécklung hu gelidden. Duerfir 
muss een e Konzept hunn, wéi een déi entstane 
 Lacunne kann opschaffen. D’Épreuves standar-
disées hunn eis jo awer och kloer gewisen, datt bäi 
Wäitem net alles roseg ass an eiser Schoul an datt 
déi sougenannte „Bildungsschéier“, wéi gefaart, 
nach weider auserneegaangen ass. An anere 
 Wierder: D’Ongläichheeten an der Schoul, och 
duerch d’Schoul, sinn nach méi grouss ginn. 
 D’ÉpStan-Resultater weisen dat. An d’Problemer 
komme ganz fréi an der Grondschoul. Am Cycle 3.1 
sinn d’Leeschtungen am däitschen Oral d äitlech 
méi schle cht ginn. A beim Liesverstoe geet déi 
 Bildungsschéier da wäit op. Wärend d’Kanner aus 

engem sozioekonomesch favorabelen Ëmfeld sou-
guer Punkte konnte bäileeën, verléieren déi sozial 
benodeelegt Kanner u Punkten. Och am Secondaire 
hu quasi all d’Schüler aus den „ënneschte 25 %“ 
Punkten agebéisst. Dat kann een net ignoréieren. 
Ons beonrouegen déi Feststellungen op alle Fall.
Mir sinn deene Jonken et schëlleg, datt si déi Léier-
réckstänn kënnen opschaffen. Si kënnen net fir 
d’Pandemie! Si hunn op hir Fräiheete verzicht, si hu 
sech solidaresch an zum allergréissten Deel och 
exemplaresch verhalen, an et ass elo eis Flicht, 
 derfir ze suergen, datt hir schoulesch an duerno 
 berufflech Karriär net dorënner leit. Duerfir muss 
d’Schoul elo kënne reagéieren.
De Minister huet als Reaktioun dat däitscht Hör-
verstehen zur Prioritéit erkläert. De Minister huet 
och op en Neits eng Summerschool annoncéiert. 
An d’Virbereedungen, fir déi zwou Wochen an der 
Summervakanz Nohëllef ze ginn, déi lafen.
Allerdéngs froe mir eis, ob dat duergeet. Et sinn, 
esou héiert een, fënnef Coursë vun allkéiers zwou 
Stonnen, also zéng Stonne geplangt, dat op fräi-
wëlleger Basis an der grousser Vakanz virun der 
Rentrée. Ass dat wierklech genuch, fir déi ge-
wënschte Remise à niveau ze kréien? Virun engem 
Joer, an Dir erënnert Iech dorun, hu mer jo e ganze 
Pool opgebaut mat 400 Leit, déi gehollef hunn, fir 
datt, trotz Pandemie, d’Organisatioun an der Schoul 
an an de Maisons relais fonctionéiert. Firwat déi 
Iddi net relancéieren?
Ech kéint mer zum Beispill eng Campagne virstellen 
ënnert dem Motto „Solidaritéit mat eise Jonken“. 
Firwat net ënnert dem Statut vum Chargé d’éduca-
tion Leit rekrutéieren, déi an enger Testphas dat 
éischt Trimester Nohëllef ginn an zwar geziilt 
deene Schüler, déi et dréngend brauchen? Also eng 
permanent Begleedung iwwer e gewëssenen Zäit-
raum. Déi Chargéë kriten, esou kéint ech mer dat 
virstellen, eng Tâche d’appui. D’Enseignanten an 
der Grondschoul, am Conseil de classe am Secon-
daire kéinten elo den Optrag kréien, fir bis de 15. 
Juli festzeleeën, wéi eng Schüler d’office mussen 
Nohëllef kréien a fir wien een Appui facultatif sollt 
kënnen ugebuede ginn.
Nach eemol: Et ass eis Flicht, der ëffentlecher 
Schoul all d’Moyenen ze ginn, fir déi Jonk erëm séier 
op d’mannst op deen Niveau ze bréngen, wou se 
ouni Pandemie wieren!
Esou ee Konzept kéint och e grousse Schrëtt sinn a 
Richtung professionell a gratis Nohëllef, zu där sech 
d’Regierung am Koalitiounsaccord engagéiert huet a 
wat fir d’LSAP e wichtegt Instrument ass, fir och 
deene Kanner eng Chance ze ginn, fir matzehalen, 
deene Kanner, déi doheem keen hunn, dee mat hin-
nen drummt.
An deem Kontext kann ee sech och d’Fro stellen, ob 
een net a puncto Contingent muss nei Weeër goen. 
Och dat ass en Uleies, dat ee vu villen Enseignanten 
a ville Gemengen héiert.
D’Theema dräi dann: de Bien-être vum Kand. D’Santé 
mentale ass zanter e puer Méint in aller Munde. An 
dat ass och gutt esou. All Psycholog weess, datt e 
Kand, dat Suergen an Ängschten huet, net gutt ka 
léieren. Dann ass am Kapp keng Plaz méi fir Mathé a 
Franséisch. Ech hunn et hei schonn eng Kéier gesot: 
Fir déi schoulesch Reussite ass et ganz einfach 
 indispensabel, datt et dem Kand och mental gutt 
geet.
De Bien-être vun de Kanner, an iwwregens och dee 
vun den Enseignanten, ass eent vun de wichtegsten 
Theemen an der Educatioun! Et gëllt, Tabuen ze 
briechen, Vertrauensrelatiounen ze schafen an de 
Kanner ouni Hürden déi Hëllef ze ginn, déi se 

